
ভারতবর্ষ একসময় ছিল তন্ত্র সাধনার পীঠস্থান। পৃথিবীর বিভিন্ন প্রান্তের মানুষ এই সাধনার জন্য ভারতবর্ষেই ছুটে আসতেন। সঠিক গুরুর সন্নিধানে বছরের পর বছর নিয়ম-নিষ্ঠার সঙ্গে এই সাধনা করার পর সিদ্ধিলাভ করেছেন এমন লোকের সংখ্যাও কম ছিল না। কিন্তু বর্তমানে সঠিক গুরুর সন্ধান না পাওয়া বা আধুনিকতার পরিবেশে বেড়ে ওঠা মানুষের মধ্যে এই সাধনার বিলুপ্তি ঘটতে চলেছে। অনেকেই এই সাধনাকে অবাস্তব বা ভাঁওতা বলে প্রচার করে থাকেন। কিন্তু তারা এই সাধনার প্রকৃত বিষয় ও প্রয়োগ সম্বন্ধে ওয়াকিবহাল নন বলেই বিরূপ মন্তব্য করে থাকেন।


 



প্রাচীন ভারতবর্ষে এই তন্ত্রসাধনার যেসব মহামূল্যবান হস্তলিখিত পুঁথি ছিল সেগুলি বর্তমানে আর পাওয়া যায় না। বিভিন্ন জাতির দ্বারা বিভিন্নভাবে আমাদের প্রাচীন ভারতবর্ষ লুণ্ঠিত হয়েছে এবং সঙ্গে লুণ্ঠিত হয়েছে দেশের মহামূল্য ধন-রত্নাদি আর সেই সঙ্গে লুণ্ঠিত হয়েছে এই অমূল্য সাধনার পুঁথিগুলিও। ভারতের বিভিন্ন তন্ত্র সাধনার পুঁথিগুলি বিদেশীদের · হাতে চলে যাওয়ায় আমাদের এই সাধনার অগ্রগতি স্তব্ধ হয়ে যেতে বসেছে। আর যারা এই অমূল্য গ্রন্থরাজী নিজেদের কাছে রেখে দিয়েছেন তাঁরাই এর উপর গবেষণা করে তাকে আরো উন্নত করার প্রচেষ্টা চালাচ্ছে। প্রসঙ্গতঃ বলা যায় মিশরে এবং তিব্বতে এই ভারতীয় পুঁথি দ্বারাই যে সাধনা চলে আসছিল বর্তমানেও সেই ধারাই অব্যাহত আছে। কিন্তু আমরা নিজেদের সম্পদকে হারিয়ে তাদেরই প্রদর্শিত পথকে অনুকরণ করছি। এর চেয়ে লজ্জার আর কী আছে?


 



বর্তমান পারমাণবিক যুগের বিজ্ঞানীরাও স্বীকার করেছেন শব্দের মধ্যেই রয়েছে অসীম শক্তি। এই শক্তিকে কাজে লাগিয়ে অসাধ্য সাধন করা যায় এবং বর্তমানে সেটা করাও হচ্ছে। মন্ত্র উচ্চারণেও শব্দের উৎপত্তি হয়। সেই শব্দ যদি সঠিকভাবে প্রয়োগ করা যায় তাহলে তার কার্যকারিতা অবশ্যই ঘটবে। তন্ত্রের ক্রিয়াকলাপ ও তার সাথে নির্ভুল মন্ত্রোচ্চারণ দ্বারা কোনো ক্রিয়াকলাপ করলে তার ফল অবশ্যই লাভ হবে। কিন্তু, নিয়ম বিরুদ্ধ ক্রিয়া ও মন্ত্রোচ্চারণে কোন ফল লাভ হবে না। এখনোও আমাদের এই ভারতবর্ষে গভীর অরণ্যে এবং গহন পর্ব্বতে অনেক সাধু-সন্ন্যাসী আছেন যাঁরা এই প্রাচীন তন্ত্রকে ধরে রেখেছেন। যারা এই সাধনায় আগ্রহী তাঁদের জানাই আমি এই রকম বিভিন্ন সাধু-সন্ন্যাসীদের সান্নিধ্য পাওয়ার লোভে গভীর অরণ্যে বা গহন পর্ব্বতে জীবন তুচ্ছ করে ঘুরে বেড়িয়েছি এবং সৗভাগ্যবশতঃ কয়েকজন মহান সাধকের সান্নিধ্যলাভ করেছি। তাদের সেবা-শুশ্রুষা করার এবং তাঁদের কাছে সাধনপদ্ধতি শিক্ষা করার ফলে যেসব দুষ্প্রাপ্য পুঁথির দ্বারা যে জ্ঞান লাভ করছি সেগুলিই যত্ন সহকারে এই গ্রন্থে লেখার প্রয়াস করেছি।


 



আমি আশা করি এই সাইটে যেসব যন্ত্রের ছবি দেওয়া হয়েছে এবং মন্ত্র লেখা হয়েছে সেগুলির সঠিক প্রয়োগ করলে তার ফল অবশ্যই লাভ হবে। আর যাঁরা কবচাদিতে বিশ্বাস করেন তাঁদের জন্যও বেশ কিছু কবচ ও তার ক্রিয়াদি অনুষ্ঠান লিপিবদ্ধ করা হয়েছে। গ্রহশাস্তির বিষয়েও অনেক কিছুর আলোচনা করা হয়েছে। যাঁরা এই তন্ত্র সাধনায় বিশ্বাসী তারা অবশ্যই এই বইতে লিখিত ক্রিয়া পদ্ধতি অনুসরণ করে এর যথার্থ্যতা লাভ করতে সচেষ্ট হবেন এবং যাঁরা এই তন্ত্রসাধনাকে অবৈজ্ঞানিক বা তুচ্ছ বলে মনে করেন তাঁদেরকেও অনুরোধ করছি এই সাইটে লিখিত ক্রিয়াপদ্ধতি অনুসরণ করে ক্রিয়াকলাপগুলি প্রয়োগ করে এর যথার্থতা অনুধাবন করতে।


 



পরিশেষে জানাই, আমি অজানা পথের পথিক, আমার কোন নির্দিষ্ট ঠিকানা নেই, কিন্তু ভারতের এই প্রাচীন সাধনাকে পুনর্জ্জীবিত করতে আমার এই প্রচেষ্টাকে যাঁরা সফল করতে সাহায্য করেছেন তাদের জানাই আমার অকুণ্ঠ অভিনন্দন। এই বইতে যেসব তান্ত্রিক ক্রিয়াকলাপ ও নিয়মাদি লেখা হয়েছে সেগুলি সুনির্দিষ্ট গুরুর তত্ত্বাবধানে সুষ্ঠভাবে পালন করে বিশ্বাসীগণ উপকৃত হলে আমার শ্রম সার্থক হয়েছে বলে মনে করব।

